
1. Իրավական ակտի ընդունման անհրաժեշտությունը
«Տեղեկատվական համակարգերի կարգավորման մարմնի մասին» ՀՀ օրենքի և հարակից օրենքներում փոփոխություններ և լրացումներ կատարելու մասին օրենքների նախագծերի (այսուհետ՝ Նախագիծ) ընդունումը բխում է «Հանրային տեղեկությունների մասին» և «Կիբեռանվտանգության մասին» ՀՀ օրենքների ընդունման անհրաժեշտությունից: 
2. Ընթացիկ իրավիճակը և խնդիրները
ՀՀ-ում տեղեկատվական համակարգերի և այդ համակարգերի կիբեռանվտանգության կարգավորման և վերահսկողության միասնական սկզբունքներ ձևավորված չեն և փաստացի չի իրականացվել։ Միևնույն ժամանակ մի շարք գերատեսչություններում թվայնացման զարգացման մակարդակին համապատասխան իրականացվել է կարգավորումների և անվտանգության ապահովման տարատեսակ միջոցառումներ, կիրառվել են տարբեր գործիքներ։ Պետական համակարգում թվային փոխակերպմանը զուգահեռ կարգավորող մարմնի բացակայության արդյունքում կառավարության թվայնացումը հիմնականում կրել է ապակենտրոնացված բնույթ՝ մասնակի լուծումներով, հստակ տարանջատված չեն պետական մարմինների դերաբաշխումները, մասնավոր հատվածը շատ դեպքերում դիմում է ինքնուրույն լուծումների կամ չի մասնակցում գործընթացներին։ Արդյունքում չի ձևավորվել միասնական թվային ճարտարապետություն և անվտանգային միջավայր։ Պետություն-մասնավոր համագործակցություն ձևավորված չէ, չկա փոխվստահության մթնոլորտ, որտեղ պետության և բիզնես շահը հավասարակշռված են։ 
3. Կարգավորման նպատակը և բնույթը
  Հիմք ընդունելով միջազգային լավագույն փորձը, Նախագծով առաջարկվում է ստեղծել տեղեկատվական համակարգերի կարգավորման ոլորտում մասնագիտացված մարմին:    
  Նախ, անդրադառնալով միջազգային փորձին՝ հարկ է նշել, որ մի շարք պետություններ ստեղծել են նմանատիպ մարմիններ, օժտված համարժեք գործառույթով, որոնք, մարմնի ընտրված մոդելների տարբերություններով հանդերձ, առաջնորդվում են միջազգայնորեն ընդունված սկզբունքներով: 
Այդ սկզբունքներն են՝
	1․ Քաղաքական մարմինների ազդեցությունների նվազագույն հնարավորություն․
	2․ Մասնագիտական անկախություն․
	3․ Կայացված որոշումների վերաբերյալ մասնագիտական իմունիտետ, եթե դրանք չեն պարունակում քրեորեն պատժելի արարքի հատկանիշներ։

	 Վերոգրյալի հիման վրա, ինչպես նաև հաշվի առնելով այն համգամանքը, որ կոնկրետ երկրի փորձը կիրառելիս պետք է հաշվի առնել նաև այդ երկրի օրենսդրության ընդհանուր տրամաբանությունը, իրավական համակարգի կառուցվածքը և  առանձնահատկությունները, առաջարկվում է ՀՀ-ում ստեղծել համապատասխան մարմին՝ ինքնավար մարմնի կարգավիճակով, որը առավելագույնս ապահովում է նշված հիմնական սկզբունքների պահպանումը։
	Մարմինն իրականացնելու է կարգավորող իրավասություններ հետևյալ հիմնական ուղղություններով․
1) Տվյալների կենտրոն․ Պետական թվայնացման լուծումների տեղակայում, կառավարում և սպասարկում, 24/7 ռեժիմում անխափան աշխատանքի ապահովում, միջազգային ստանդարտներին համապատասխան տվյալների, թվային պահոցների և համակարգերի մշտադիտարկում և անվտանգության ապահովում, ժամանակակից ամպային ենթակառուցվածքների, ծառայությունների և տեխնոլոգիաների ներդրում, որը նաև հասանելի կլինի մասնավոր հատվածի համար։
2) Կիբեռանվտանգության կենտրոն. Կիբեռանվտանգության ստանդարտների մշակում և կենսական նշանակության ոլորտների տեղեկատվական համակարգերի համապատասխանության ստուգում այդ ստանդարտներին, փորձագիտական խորհրդատվություն, Կիբեռանվտանգության մակարդակի/վիճակի մշտադիտարկում, կիբեռանվտանգության նվազագույն պահանջների մշակում և ընդունում,  ինչպես նաև կիբեռգրագիտության բարձրացման տարբեր ծրագրերի իրականացնում քաղաքացիների և պետական ծառայողների համար:
Այս ուղղության համատեքստում, պետական տեղեկատվական համակարգի անվտանգությունն ապահովելու համար, մարմնին վերապահվում է պետական տեղեկատվական համակարգերի և տվյալների փոխանակման շերտի (x-road) օգտագործման հանարավորությունը սահմանափակելու գործառույթ։ Պետք է հաշվի առնել, որ այս համակարգերը ստեղծվում և ձևավորվում են պետական բյուջեի միջոցների հաշվին, հանդիսանում են կրիտիկական ենթակառուցվածքներ, պարունակում են անվտանգային բաղադրիչ և միտված են հանրությանը անընդհատ, անվտանգ ու որակյալ ծառայությունների մատուցմանը։ Վերը նշված գործառույթի իրականացման համար մարմինը պետք է ունենա հստակ օրենսդրական կարգավորումներ և լիազորող նորմեր։ 
Անհրաժեշտ է հաշվի առնել, որ օրենքների նախագծերի փաթեթի ընդունումից հետո ՀՀ-ում հանրային ծառայությունների թվային մատուցման ճարտարապետությունը և ընթացակարգերը պարզեցվում ու հստակեցվում են, թվային համակարգերը դառնում են փոխկապակցված ու փոխլրացնող։ Դա  հանգեցնելու է ծառայությունների թվայնացման ընդլայնամանն ու խորացմանը, ինչը իր հերթին պահանջում է անվտանգային ռիսկերը զսպելու նոր գործիքներ։ Նշված սահմանափակումը ժամանակին և արդյունավետ չկիրառելը կարող է խափանել ամբողջ պետական տեղեկատվական համակարգի անվտանգ ու անխափան աշխատանքը։ Հաշվի առնելով, որ նման որոշումների կայացումը պահանջում է կարճ ժամկետներում իրավիճակի գնահատում, օպերատիվություն և հրատապություն, «Նորմատիվ իրավական ակտերի մասին» ՀՀ օրենքի նախագծով առաջարկվում է այդ ակտերը չուղարկել փորձաքննության։ Փորձը ցույց է տալիս, որ այս ոլորտում որոշումներ կայացնելու համար հաճախ պահանջվում են րոպեներ։
3) [bookmark: _Hlk195523724]Տեղեկատվական համակարգերի և կիբեռանվտանգության ոլորտներում ընդունված իրավական ակտերի կիրառման ապահովում, դրանց խախտումների կանխարգելում և վերահսկողություն.
4) նույնականացման, թվային ստորագրության և գաղտնագրման ծրագրային ապահովումների մշակման սկզբունքների սահմանում, ներդրում, կառավարում։ 
[bookmark: _GoBack]Նախագծով առաջարկվում է, որ նոր ձևավորվող մարմնի հիմնական մասնագիտական կառուցվածքային ստորաբաժանումներում աշխատողները համարվեն տեղեկատվական համակարգերի կարգավորման մարմնի ծառայողներ, իսկ  տեղեկատվական համակարգերի կարգավորման մարմնում ծառայությունը կհամարվի պետական ծառայության առանձին տեսակ, որի առանձնահատկությունները սահմանվում են Նախագծով: Աջակցող մասնագիտական կառուցվածքային ստորաբաժանումներում աշխատողները կհամարվեն քաղաքացիական ծառայողներ:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները 
Օրենքի նախագծի ընդունմամբ մարմնի համապատասխան պաշտոնների և աշխատակիցների ամբողջական համալրման արդյունքում տարեկան վարձատրության, սոցիալական ապահովության ընդհանուր գումարը կկազմի մոտ 6 մլդ դրամ:  Ծախսերի հաշվարկի ընթացքում հաշվի է, առնվել այն հանգամանքը, որ մասնագիտական ստորաբաժանումների աշխատակիցների վարձատրությունը շուկայում բարձր է, իսկ այդ թիմերը կազմելու են մարմնի հաստիքների հիմնական հատվածը։
        5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ   
Օրենքի Նախագիծը բխում է  Կառավարության 2021 թվականի փետրվարի 11-ի թիվ 183-Լ որոշմամբ հավանության արժանացած Հայաստանի թվայնացման ռազմավարությանից, մասնավորապես՝ «Պետական կառավարում» բաժնի 1․1 կետից, «Թվայնացման հիմնական պայմաններ» բաժնի 4-րդ, 5-րդ, 6-րդ, 7-րդ և 8-րդ կետերից:
